
					Gwirwyd y dudalen hon
ddaeth y bore yr oedd wrth wely pob un ffon
lwyd.

Nid oedd y tri yn rhyw barod iawn i gychwyn 
tua'r Goedwig Ddu, er eu bod yn caru
Bronwen mor fawr. Yr oedd Gruffydd hefyd
wedi cael yr un breuddwyd, a phan ddeffrodd,
adroddodd ef i'w frodyr, a pharatodd i gychwyn
ar unwaith tua'r lle yr oedd Bronwen wedi ei
chaethiwo. Pan welodd ei frodyr hyn dywedasant,—

“Tydi fyned i'r Goedwig Ddu i geisio Bronwen! 
Gwaith i ddynion dewr fel nyni ydyw
hynny. Rhaid i ti aros adref i wylio y ty.”

Gwnaethant eu hunain yn barod. Aethant
a'u bwâu cryfaf a'u saethau mwyaf miniog.
Ond edrychasant yn bur ddirmygus ar y ffon 
fechan lwyd oedd Prydferth wedi adael i
bob un.

“Pa ddaioni wna hona i ni, nid oes yr un o
honom yn gloff, ond dynion cryfion ydym,”
meddai Gwilym. A chychwynnasant ar eu taith 
heb y ffyn.

Ni ddywedodd Grufiydd air pan orchymynnodd 
ei frodyr iddo aros gartref, ond penderfynodd 
yn ddistaw y buasai yn cychwyn tua'r
Goedwig Ddu ar hyd ffordd arall gan gynted ag
y buasent hwy o olwg y bwthyn. Fodd bynnag, 
ni allodd lwyddo i wneyd hyn, am y
rheswm fod un o'r tri wedi troi y goriad yn y
drws wedi iddynt fyned allan, ac yr oedd
Gruffydd yn garcharor.  Eisteddodd i lawr wrth
ochr ei wely, a syllodd am amser maith ar y ffon
lwyd wrth ei ymyl. Yr oedd yn teimlo yn bur
ofidus am fod ei frodyr wedi ei rwystro ì fyned
gyda hwy i geisio Bronwen. Fel y syllai o'i
flaen yn drist, disgleiriodd rhyw oleu rhyfedd
yn yr ystafell. Cododd Gruffydd ei lygad a
gwelodd Prydferth yn sefyll o'i flaen.

		 Golygwyd y dudalen hon ddiwethaf ar 22 Tachwedd 2023, am 02:46.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

